
藍澗襍詩

五首

作者：藍仁　明

本作品收錄於《藍山集/卷02》

或爲其弟藍智（號藍澗，有《藍澗集》）所作。

郭外茅亭小，門前澗水清。

諸生時問字，野老盡知名。

移竹須春雨，看山待晚晴。

年來疎懶甚，著述苦無成。

碧草雲連屋，黄山暮入簾。

養生思橘井，曝背戀茅簷。

雪為觀書積，泉因洗藥添。

懶従閒轉甚，貧與病相兼。

蘚徑沿溪滑，柴門倚樹欹。

看雲行自遠，臥雪起常遲。

白日磋跎過，玄經寂寞為。

不才甘在野，非是傲明時。

寂寞揚雄宅，荒蕪董子園。

生涯謀轉拙，儒術道空存。

野竹鈔書盡，清池洗墨渾。

唯應門外水，花發似桃源。

避人常獨臥，借地遂幽居。

多病勤栽藥，無言懶著書。

山光兼落日，竹色共寒蔬。

故舊如相遇，休嗔禮法疎。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

